Памяць сэрца
Успаміны палонных Слуцкага канцлагера
Чым далей адыходзяць ад нас дні Вялікай Айчыннай вайны, тым мацней адчуваецца подзвіг нашага народа. Перамога над акупантамі абышлася нам занадта дарагой цаной.

Па дакладных дадзеных, да Вялікай Айчыннай вайны ў Слуцку было 21 947 жыхароў, а да Дня Перамогі засталося 6 829 чалавек.Толькі ў Слуцку і раёне фашыстамі было расстраляна і закатавана 26 307 чалавек, у тым ліку 11 150 жыхароў горада і раёна. 14 000 савецкіх ваеннапалонных былі расстраляны, закатаваны, памерлі ад голаду, спалены жывымі, 1311 чалавек былі вывезены ў іншыя краіны (у асноўным у Германію).

На акупіраванай тэрыторыі Беларусі гітлераўцы стварылі больш за 260 лагераў смерці. Каб паскорыць выміранне людзей, вязняў трымалі пад адкрытым небам, марылі голадам, прымушалі працаваць да знямогі, катавалі, праводзілі на людзях забароненыя міжнароднымі законамі медыцынскія доследы. Працэс знішчэння яны механізавалі - людзей атручвалі газам у камерах, так званых душагубках.

У першыя дні акупацыі ў 1941 годзе канцлагер быў арганізаваны і ў горадзе Слуцку. Ён размяшчаўся на вуліцы К. Лібкнехта (цяпер Віленская) на тэрыторыі першага ваеннага гарадка. Сярод вязняў спачатку былі савецкія ваеннапалонныя, потым у лагер пачалі зганяць мірнае насельніцтва.

Тэрыторыю абнеслі калючым дротам, а паўразбураны будынак казармы служыў сховішчам вязням. Лагер лічыўся перасыльным, таму ваеннапалонных зусім не кармілі. За імі былі выкапаны равы, якія запаўняліся мёртвымі і расстралянымі. Случчане, якія спачувалі вязням, дапамагалі ім, чым маглі: перакідалі праз калючы дрот хлеб і іншыя прадукты, пад выглядам сваякоў імкнуліся некаторых вызваліць. Вязні працавалі, хварэлі, мерзлі і паміралі. На тэрыторыі лагера не засталося нават травінкі, яна разам з каранямі была з'едзена ваеннапалоннымі.

Толькі з ліпеня 1941 года па верасень 1942 года ў Слуцкім канцлагеры загінулі ад голаду і розных хвароб больш за 10 тысяч ваеннапалонных. Гітлераўцы прымушалі працаваць вязняў на самых цяжкіх работах. Слабых, якія не маглі дайсці да месца працы, забівал і па дарозе. Звычайна пасля праходжання калоны ваеннапалонных на вуліцах і дарогах заставаліся сотні трупаў. Сведкі расказвалі, што 9 лістапада 1941 года з бабруйскага лагера ў бок Слуцка рухалася калона ваеннапалонных колькасцю дзве тысячы чалавек. Да Слуцка амаль ніхто з іх не дайшоў...

3 1943 года, калі ваеннапалонных стала менш, сюды пачалі прывозіць жанчын, дзяцей, старых, у асноўным з Расіі. Цэлымі сем'ямі іх зрывалі з родных мясцін і ў таварных вагонах накіроўвалі ў Слуцк.

Сярод фашысцкіх злачынстваў асаблівае месца займае вываз савецкіх людзей на катаржныя работы. Фашысты пры дапамозе паліцыі вылоўлівалі моладзь і адпраўлялі ў Нямеччыну. Часта яны вывешвалі аб'явы: «Вярбоўка працоўнай сілы ў Нямеччыну». Абяцалі маладым людзям працу, хлеб, багатае жыццё. Насамрэч, хто трапляў туды, працавалі, як рабы, паміралі ад голаду і хвароб, мала хто вярнуўся на Радзіму.

3 успамінаў Ніны Гаварковай, жыхаркі г. Арзамас Ніжагародскай вобласці:

- Да Вялікай Айчыннай вайны я жыла ў горадзе Ржэве з бацькам, мамай, двума братамі і сястрой, якая была замужам і гадавала дзвюх дачок. Горад бамбілі, а 14 лістапада 1941 года ў Ржэў увайшлі гітлераўцы. Зіма 1941-1942 гг. была вельмі суровая, тэмпература даходзіла да 40 градусаў марозу. Немцы замярзалі. Яны хадзілі па хатах, забіралі коўдры, палавікі, валёнкі здымалі з людзей проста на вуліцы, адразалі футравыя каўняры з паліто.

У канцы студзеня 1943 года нас выгналі з дому, загнаўшы ў царкву, абсыпалі нейкім смярдзючым парашком (як аказалася, гэта быў парашок ад паразітаў). Усе былі знясіленыя, хворыя, на той час у нас у хаце не было ніякай ежы.

Нас пагрузілі ў таварны вагон, у якім можна было толькі сядзець. Ехалі без ежы і вады. Колькі мы ехалі, я не памятаю. Цягнік спыніўся, адчынілі дзверы і крыкнулі выходзіць. Калі падыходзілі да брамы, нас сустракалі людзі і нават знаёмыя, якія былі раней сюды сагнаны. Яны расказалі, што гэта - лагер, з якога нельга выходзіць. Мы зайшлі ў памяшканне, дзе амаль не было святла. Па баках стаялі нары, норныя печкі, якія не тапіліся. Так мы апынуліся ў Слуцку.

На наступны дзень нам далі невялікі кавалак хлеба і вадкую кашу, але мы і гэтаму былі рады. Кармілі нас адзін раз у дзень.

Мы бачылі, як гарэлі яўрэйскія дамы разам з людзьмі. Тады мы чакалі, што і з намі можа адбыцца такое. Было страшна па начах, калі пад'язджалі машыны. Людзі плакалі, а раніцай мы зноў чулі, як везлі людзей за горад і расстрэльвалі. Жыхары Майскага Пасада чулі страляніну ў яры. Гэтае месца за лагерам, у якім мы знаходзіліся. Да нас там быў лагер нашых ваеннапалонных. У горадзе дзейнічалі падпольшчыкі. Часта былі чутны выбухі. Узарвалі тагачасную біржу працы, каб выратаваць моладзь, якую павінны былі сагнаць у Германію.

Немцы ладзілі аблавы на рынку, падганялі машыны і везлі людзей у турму. У адну з аблаў патрапіла мая сястра. Яна бегала, прасіла выпусціць, казала, што ў яе маленькія дзеці, і адзін з паліцаяў - жыхар Слуцка - выпусціў яе. Мы жылі ў пастаянным страху. Хадзілі чуткі, што немцы пакідаюць горад, што нашы ўжо блізка. Людзі стаді сыходзіць з горада, баяліся, што немцы проста так не пакінуць горад. Так і атрымалася. Немцы сталі падпальваць дамы агнямётамі. Гарэлі дамы па ўсёй цэнтральнай вуліцы...
3 успамінаў Анастасіі Паўлаўны Штыцко, жыхаркі Слуцка, удзельніцы Вялікай Айчыннай вайны; узнагароджана ордэнам Айчыннай вайны I ступені, медалямі:

- Родам я з горада Малаархангельска Курскай вобласці. Ішоў фронт, нас з сем'ямі немцы ўзялі ў палон і гналі да станцыі Глазунова. Пагрузілі ў грузавы вагон... Пад Слуцкам два эшалоны разбамбілі, ішоў бой...

Потым нас пагналі ў першы ваенны гарадок. Там да нас былі ваеннапалонныя. Калі мы зайшлі на яго тэрыторыю, карціна была жудасная. Па лагеры, у казармах ляжалі, як шкілеты, трупы ваеннапалонных. На тэрыторыі самі ж палонныя выкопвалі ямы. На шынялях, на анучах мы зносілі трупы людзей у гэтыя ямы і прысыпалі іх.

Са мною ў лагер трапілі тата, мама, сястра і два браты...

Спалі мы на нарах, накрываліся тым, што засталося ад ваеннапалонных. Харчаванне было, ну якое там харчаванне: стаялі ў чарзе за баландай, маглі і не дачакацца... Мясцовыя людзі падавалі, што маглі. У лагеры была эпідэмія тыфу, мае брат і сястра хварэлі, былі пры смерці. У лагер прыязджалі немцы, падбіралі моладзь і гналі ў Германію. Сярод стараст быў чалавек родам з Ржэва, ён і падказваў бацьку, калі збіраліся прыехаць немцы, а бацька ноччу падкопваў зямлю, і я хавалася. Так засталася з сям'ёй.

3-пад дроту прыстасаваліся хадзіць жабраваць... Раніцай на гэтым дроце людзі віселі: не пашанцавала ім, ахоўнікі заўважылі, расстралялі. Потым збіралі іх і хавалі.
3 успамінаў Кандрація Іванавіча Кляузава, ураджэнца Смаленшчыны:

 - Размясцілі нас у вагоны (у пасёлку гарадскога тыпу Сычоўка Смаленскай вобласці) і павезлі ў невядомым накірунку. У выніку мы апынуліся ў Слуцку. Нас выганяюць з вагонаў, выбіраюць тых, хто старэйшы за 12 гадоў. Іх доля - і прамы шлях у Германію. Паўсюль плач. Нас жа, малых дзяцей з матулямі і старых, гоняць на ўскраіну горада, дзе падрыхтаваны месцы для нашага побыту.

Немцы спынілі нас каля двухпавярховага будынку. Гэта была школа, з якой даносіліся крыкі. Аказалася, у гэтым будынку былі сабраныя яўрэі. Фашысты на нашых вачах будынак падпалілі, паказаўшы, што і нас можа чакаць такое.

Такім чынам, мы ў канцлагеры. Зіма, маразы. Кармілі нас нейкай баландай. Хлеба давалі драбкі, ды такога, што цяжка было назваць яго хлебам. Пачаўся павальны мор. У цэнтры лагера быў выкапаны роў, куды кідалі замарожаныя трупы... 

Трэба было неяк выжываць. Я ведаў малітвы. I мне прыйшла ідэя пайсці на прахадную прачытаць «Ойча наш» і папрасіць, каб паліцай выпусціў мяне з межы лагера. Гэтым я карыстаўся потым не адзін раз. Калі вярнуўся з ежай (бруквай, бураком, кіслай капустай, збожжам і іншым), паліцаі паверылі мне і сталі прапускаць.Так я ратаваў родных і чужых ад галоднай смерці.

У лагеры мы прабылі да канца вясны. Тых, хто застаўся ў жывых, зноў пагналі на чыгуначную станцыю. Адбіралі толькі тых, хто мог працаваць. Далей нас павезлі ў бок Нямеччыны, але не давезлі. Спыніліся на станцыі Юрацішкі, што недалёка ад горада Ліды. На платформе нас чакалі людзі, жыхары навакольных хутароў. Яны і разабралі нас, як працоўную сілу. Мы звалі іх панамі. 

Калі наступалі нашы войскі, фашысты спрабавалі замесці сляды сваіх злачынстваў і на тэрыторыі лагера ўсё зраўнялі з зямлёй.

Мы павінны памятаць аб тых страшных гадах, шанаваць памяць аб героях - нашых дзядах і прадзедах, якія не шкадуючы сябе, абаранілі мір на нашай зямлі. Памятайце, каб такое больш не паўтарылася.

“СК” па матэрыялах кнігі “Памяць”

